
E dal pien de la zente s'à credesto,

     (Perchè el pien de la gente no ragiona)

     Che da tanto fracasso roto el cesto

     El gavesse una fufa buzzarona;

     Ma da la storia in fin xe manifesto

     Che fala assae chi lo supone un mona

     Se gnanca mezzo morto in sepoltura

     No se gà visto indizj de paura.

E calcolando sti spaurachi un rosto,

     De natura co qualche osservator

     Le prime lune soe credo piutosto

     Catorigole sconte de l'amor

     Che no podendo in vulva trovar posto

     Gà messo la proposide in furor

     Contro chi lo voleva condanà

     Ai voti de perpetua castità.

Defati molto prima che arivasse

     El nostro Imperator in ste palae

     E che el comercio in fior lo festeggiasse

     Contento e alegro a son de canonae

     Contava da Florian certe bardasse

     Che s'à visto più done spaventae

     Dal casoto scampar, perchè el furbazzo

     In furia gà sfodrà tanto de cazzo.

Nè contento de far mostra pomposa

     (Co l'ochio rebaltà ne la so ardenza)

     De quela bruta cossa scandalosa,

     El gaveva costù l'impertinenza

     Zogando la proposide famosa

     De coronar da mato l'indecenza 

     Co un tiro da colegio, che slanzava

     Del publico in tel muso la so bava.

